
shrIsarasvatIgItA

శ్రీసరస్వతీగీతా

॥ అథ సరస్వతీగీతా ॥
మార్కణ్డేయ  ఉవాచ -

అత్రైవ  చ సరస్వత్యా గీతం పరపురఞ్జయ  ।
పృష్టా యా మునినా వీర శ‍ృణు తార్క్ష్యేణ  ధీమతా ॥ ౧॥
తార్క్ష్య  ఉవాచ -

కిను శ్రేయః  పురుషస్యేహ భద్రే కథం కుర్వన్న చ్యవతే స్వధర్మాత్ ।
ఆచక్ష్వ మే చారుసర్వాంగి కుర్యాత్వయాశిష్టో న చ్యవేయం స్వధర్మాత్ ॥ ౨॥
కథం వాగ్నిం జుహుయాం పూజయే వా కస్మిన్కాలే కేన ధర్మో న నశ్యేత్ ।
ఏతత్సర్వ సుభగే ప్రబ్రవీహి   యథా లోకాన్ విరజాః సంచరేయమ్ ॥ ౩॥
మార్కణ్డేయ  ఉవాచ -

ఏవం పృష్టా ప్రీతియుక్తేన  తేన శుశ్రూమీక్ష్యోత్తమబుద్ధియుక్తమ్   ।
తార్క్ష్యం  విప్రం  ధర్మయుక్తం హితం చ సరస్వతీ వాక్యమిదం బభాషే ॥ ౪॥
సరస్వత్యువాచ -

యోబ్రహ్మ  జానాతి యథాప్రదేశం  స్వాధ్యాయనిత్యః సుచిరప్రమత్తః  ।
స వై పారం దేవలోకస్య గన్తా సహామరైః  ప్రాప్నుయాత్ప్రీతియోగమ్  ॥ ౫॥
తత్ర స్మ రమ్యావిపులా విశోకాః సుపుష్పితాః పుష్కరిణ్యః సుపుణ్యాః ।
అకర్దమామీనవత్యః  సుతీర్థా హిరణ్మయైరావృతాః  పుణ్డరీకైః   ॥ ౬॥
తాసాం తీరేష్వాసతే పుణ్యభాజో మహీయమానాః పృథగప్సరోభిః ।
సుపుణ్యగన్ధాభిరలంకృతాభిర్హిరణ్యవర్ణాభిరతీవ    దృష్టాః  ॥ ౭॥
పరం లోకం గోప్రదాస్త్వాప్నువన్తి  దత్వానడుహం సూర్యలోకం వ్రజన్తి   ।
వాసో దత్వా చాన్ద్రమసం  తు లోకం దత్వా హిరణ్యమమరత్వమేతి ॥ ౮॥
ధేనుం దత్వా సుప్రభాం  సుప్రదోహాం  కల్యాణవత్సామపలాయినీం చ ।
యావన్తి రోమాణి భవన్తి తస్యాస్తావద్వర్షాణ్యాసతే  దేవలోకే ॥ ౯॥

అనడ్వాహం సువ్రతం  యో దదాతి హలస్య వోఢారమనన్తవీర్యమ్ ।
ధురన్ధరం  బలవన్తం యుద్మనం ప్రాప్నోతి  లోకాన్దశధేనుదస్య  ॥ ౧౦॥
దదాతియో వై కపిలాం సచైలాం  కాంస్యోపదోహాం ద్రవిణైరుత్తరీయై   ।
తైస్తైర్గుణైః     కామదుహాథ భూత్వా నరం ప్రదాతారముపైతి   సా గౌః ॥ ౧౧॥
యావన్తి రోమాణి భవన్తి ధేన్వాస్తావత్ఫలం భవతి గోప్రదానే  ।
పుత్రాంశ్చ  పౌత్రాంశ్చ  కులం చ సర్వమాసప్తమం తారయతే పరత్ర ॥ ౧౨॥
సదక్షిణాం కాంచనచారుశ‍ృఙ్గీం  కాంస్యోపదోహాం ద్రవిణైరుత్తరీయైః    ।
ధేనుం తిలానాం దదతో ద్విజాయ లోకా వసూనాం సులభా భవన్తి ॥ ౧౩॥
స్వకర్మభిర్దానవసంనిరుద్ధే  తీవ్రాన్ధకారే   నరకే పతన్తమ్ ।
మహార్ణవే  నౌరివ వాతయుక్తా దానం గవాం తారయతే పరత్ర ॥ ౧౪॥
యోబ్రాహ్మదేయాం  తు దదాతి కన్యాం భూమిప్రదానం  చ కరోతి విప్రే ।
దదాతి దానం విధినా చ యశ్చ స లోకమాప్నోతి పురన్దరస్య  ॥ ౧౫॥
యః సప్తవర్షాణి  జుహోతి తార్క్ష్య  హవ్యం త్వగ్నౌ నియతః సాధుశీల ।
సప్తావరాన్సప్తపూర్వాన్పునాతి పితామహానాత్మనా కర్మభిః స్వైః  ॥ ౧౬॥
తార్క్ష్య  ఉవాచ -

కిమగ్నిహోత్రస్య  వ్రతం  పురాణమాచక్ష్వ మే పృచ్ఛతశ్చానురూపే ।
త్వయానుశిష్టోహమిహాద్య  విద్యాం యదగ్నిహోత్రస్య  వ్రతం  పురాణమ్ ॥ ౧౭॥
సరస్వతీ ఉవాచ -

న వాశుచిర్నాప్యనిర్ణిక్య  పాణిర్నాబ్రహ్మవిజ్జుహుయాన్నావిపశ్చిత్   ।
బుభుత్సవః శుచికామా హి దేవా నాశ్రద్దధానాద్ధిహవిర్జుహన్తి     ॥ ౧౮॥
నాశ్రోత్రియం   దేవహవ్యే నియుంజ్యాన్మోఘం పురా సించతి తాదృశో హి ।
అపూర్వమశ్రోత్రియమాహ   తార్క్ష్య  న వై తాదృగ్జుహుయాదగ్నిహోత్రమ్   ॥ ౧౯॥
కృశాశ్చ యే జుహ్వతి శ్రద్దధానాః   సత్యవ్రతా  హుతశిష్టాశినశ్చ  ।
గవాం లోకం ప్రాప్య  తే పుణ్యగన్ధం  పశ్యన్తి  దేవం పరమం చాపి సత్యమ్ ॥ ౨౦॥
తార్క్ష్య  ఉవాచ -

క్షేత్రజ్ఞభూతాం   పరలోకభావే కర్మోదయే బుద్ధిమతి  ప్రవిష్టామ్   ।
ప్రజ్ఞాం   చ దేవీం సుభగే విమృశ్య పృచ్ఛామి త్వాం కాహ్యసి చారురూపే ॥ ౨౧॥
సరస్వత్యువాచ -

అగ్నిహోత్రాదహమభ్యాగతాస్మి  విసర్పమాణా సంశయచ్ఛేదనాయ ।
త్వత్సన్నియోగాదహమేతదబ్రుబం  భావే స్థితా  తథ్యమర్థం  యథావత్ ॥ ౨౨॥
తార్క్ష్య  ఉవాచ -

న హి త్వయా సదృశీ కాచిదస్తి విభ్రాజసే  హ్యతిమాత్రం  యథా శ్రీః  ।
రూపం చ తే దివ్యమనన్తకాన్తి ప్రజ్ఞాం   చ దేవీం సుభగే బిభర్షి ॥ ౨౩॥
సరస్వత్యువాచ -

శ్రేష్ఠాని   యాని ద్విపదాం వరిష్ఠ యజ్ఞేషు  విద్వన్నుపపాదయన్తి ।
తైరేవ  చాహం సమ్ప్రవృద్ధా భవామి చాప్యాయితారూపవతీ చ విప్ర ॥ ౨౪॥
యచ్చాపి ద్రవ్యముపయుజ్యతేహ  వానస్పత్యమాయసమ్పార్థివం  వా ।
దివ్యేన రూపేణ చ ప్రజ్ఞయా   చ తవైవ  సిద్ధిరితి  విద్ధి విద్వన్ ॥ ౨౫॥
తార్క్ష్య  ఉవాచ -

ఇదం శ్రేయః  పరమం మన్యమానా వ్యాపృచ్ఛన్తే మునయః సమ్ప్రతీతాః ।
ఆచక్ష్వ మే తం పరమం విశోకం మోక్షం పరం యం ప్రవిశన్తి   ధీరాః ।
సాంఖ్యం యోగాః పరమం యం విదన్తి పరం పురాణం తమహం న వేద్మి ॥ ౨౬॥
సరస్వత్యువాచ -

తం వై పరం వేదవిదః ప్రపన్నాః  పరం పరేభ్యః ప్రథితం  పురాణమ్ ।
స్వాధ్యాయవన్తో వ్రతపుణ్యయోగైస్తపోధనా    వీతశోకా విముక్తాః ॥ ౨౭॥
తస్యాథ మధ్యే చేతసః పుణ్యగన్ధాః  సహస్ర శాఖా విపులా విభాన్తి ।
తస్య మూలాత్సరితః ప్రస్రవన్తి    మధూదకప్రస్రవణాః   సుపుణ్యాః ॥ ౨౮॥
శాఖాం శాఖాం మహానద్యః సంయాన్తి సికతాశయాః ।
ధానాః పూపా మాంసశాకా సదా పాయసకర్దమాః  ॥ ౨౯॥
యస్మిన్నగ్నిముఖా దేవాః సేన్ద్రాః  సహమరుద్గణాః  ।
ఈజిరే క్రతుభిః  శ్రేష్ఠైస్తత్పదం    పరమం మమ ॥ ౩౦॥

ఇతి సరస్వతీగీతా సమాప్తా॥
Encoded and proofread by Sunder Hattangadi

